Vendim  nr. 89, datë 16.10.2009

Kolegji i Gjykatës Kushtetuese të Republikës së Shqipërisë, i përbërë nga :
Vladimir Kristo,
Kryetar i Gjykatës Kushtetuese

Kujtim Puto,

Anëtar  i
“
“



Petrit Plloçi,

Anëtar  i
“
“


në datë 16.10.2009, mori në shqyrtim paraprak kërkesën me nr.89 Akti, që i përket:

K Ë R K U E S:      
XHEVIT SATKA 

O B J E K T I: 
1. Shfuqizimi si të papajtueshëm me Kushtetutën i vendimeve nr.106, datë 08.04.2003 të Gjykatës së Rrethit Gjyqësor Skrapar; nr.98, datë 09.07.2003 të Gjykatës së Apelit Vlorë dhe nr.00-2008-1148, datë 09.12.2008 të Kolegjit Civil të Gjykatës së Lartë. 

2. Konstatimin e cenimit të së drejtës për një proces të rregullt ligjor si pasojë e zhvillimit të procesit në një kohë të paarsyeshme.

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Gjykimi i kësaj çështjeje ka filluar mbi bazën e padisë së ngritur nga paditësja Xhevrije Satka (në Prill të vitit 1993) para Gjykatës së Rrethit Gjyqësor Skrapar, për kundërshtimin e vendimit nr.116, datë 20.10.1964 të Komitetit Ekzekutiv të Këshillit të Rrethit Skrapar, me anë të të cilit kërkuesi Xhevit Satka pretendonte se ishte birësuar së bashku me Veri Satka nga shtetasit Jahja dhe Xhevrije Satka. Si pjesëmarrës në këtë proces kanë qenë si të paditur Bashkia e qytetit Çorovodë dhe Zyra e Gjendjes Civile Çorovodë dhe si person i interesuar Xhavit Satka. Pas disa gjykimesh dhe rigjykimesh të kësaj çështje, dhe pas vdekjes së paditëses, ky gjykim është vazhduar nga shtetasi Veri Satka. 

Me vendimin datë 24.05.2000, Gjykata e Rrethit Gjyqësor Skrapar, ka vendosur pushimin e gjykimit për shkak të mosparaqitjes së paditësit. Më 08.04.2001 paditësi Veri Satka ka paraqitur përsëri padi, duke kërkuar njohjen e pavërtetësisë (falsitetit) të dokumentit që paraqitet si vendim origjinal nr.116, datë 20.10.1964 të Komitetit Ekzekutiv të Këshillit Popullor të Rrethit Skrapar, përsa i përket personit të tretë Xhevit Satka.   

Me vendimin nr.106, datë 08.04.2003, Gjykata e Rrethit Gjyqësor Skrapar ka vendosur pranimin e padisë së paditësit Veri Satka; njohjen si të pavërtetë të vendimit nr.116, datë 20.10.1964 të Komitetit Ekzekutiv të Këshillit të Rrethit Skrapar; njohjen e faktit juridik se paditësi Veri Satka është birësuar nga bashkëshortët Jahja dhe Xhevrie Satka me vendimin nr.116, datë 20.10.1964; urdhërimin e Zyrës së Gjendjes Civile të korrigjojë aktet e saj duke çrregjistruar nga trungu i familjes së Jahja Satkës, Xhevit Satkën; përjashtimin e Xhevit Satka si trashëgimtar i radhës së parë i të ndjerëve Jahja dhe Xhevrie Satka. 

Me vendimin nr.98, datë 09.07.2003, Gjykata e Apelit Vlorë ka vendosur lënien në fuqi të vendimit të mësipërm të gjykatës së shkallës së parë. 

Me vendimin nr.539, datë 31.03.2005, Kolegji Civil i Gjykatës së Lartë ka vendosur, ndryshimin e vendimit nr.106, datë 08.04.2003 të Gjykatës së Rrethit Gjyqësor Skrapar dhe të vendimit nr.98, datë 09.07.2003 të Gjykatës së Apelit Vlorë dhe rrëzimin e kërkesëpadisë së paditësit Veri Satka dhe të personave të tretë.

Me vendimin nr.17, datë 30.04.2007, Gjykata Kushtetuese, e vënë në lëvizje nga paditësi Veri Satka, ka vendosur të shfuqizojë si të papajtueshëm me Kushtetutën e Republikës së Shqipërisë vendimin e Gjykatës së Lartë dhe të dërgojë çështjen për rishqyrtim në Kolegjin Civil të Gjykatës së Lartë.     

Me vendimin nr.00-2008-1148 (460), datë 09.12.2008, Kolegji Civil i Gjykatës së Lartë ka vendosur lënien në fuqi të vendimit nr.98, datë 09.07.2003 të Gjykatës së Apelit Vlorë. 

Kërkuesi Xhevit Satka, në kërkesën drejtuar kësaj Gjykate, kërkon shpalljen antikushtetues të vendimeve të mësipërme, pasi pretendon se ato janë marrë në cenim të së drejtës së tij për një proces të rregullt, në këto drejtime:


i. Është cenuar parimi i sigurisë juridike, për arsye se paditësi Veri Satka ka hapur katër procese paralele me të njëjtin objekt e të njëjtën bazë ligjore dhe të njëjtat gjykata, në lidhje me të njëjtat fakte, kanë dhënë vendime kontradiktore totalisht të kundërta. Parimi i sigurisë juridike është cenuar edhe sepse për të njëjtën kërkesëpadi kishte tashmë një vendimmarrje të formës së prerë, vendimi i Gjykatës së Rrethit Skrapar datë 26 Korrik 1994, i cili vendoste vërtetësinë e vendimit të birësimit datë 20 Tetor 1964 në favor të Veri e Xhevit Satkës.

ii. Gjykatat kanë marrë vendime arbitrare, pasi ato kanë analizuar elementët ligjorë dhe faktet në kundërshtim me ligjin procedural dhe atë substancial.

iii. Është cenuar parimi i gjykimit nga një gjykatë e caktuar me ligj, sepse gjykatat kanë vendosur në tejkalim të kompetencave të tyre. 

iv. Zhvillimi i këtij procesi është bërë në një kohë të paarsyeshme. Ky proces ka filluar në vitin 1993 dhe pas një sërë shfuqizimesh e ndryshimesh të vendimeve të gjykatave, si dhe pas ngritjes së të njëjtës kërkesëpadi për katër herë, përfundimisht Gjykata e Lartë vendos në lidhje me këtë çështje në vitin 2008.

Kolegji i Gjykatës Kushtetuese vëren se pretendimet e kërkuesit janë haptazi të pabazuara. 

Parimi i sigurisë juridike, si një ndër aspektet themelore të shtetit të së drejtës, nënkupton që, në rastet kur gjykata ka vendosur përfundimisht për një çështje të caktuar, vendimi i saj nuk duhet të vihet në dyshim. Vendimi gjyqësor i formës së prerë që përbën gjë të gjykuar është shprehje e konkretizim i të drejtës mbi marrëdhënien juridike dhe ka qëllim t’i japë jo vetëm qartësi, por dhe siguri kësaj marrëdhënie. Cenimi i parimit të gjësë së gjykuar do të çonte në cenimin e të drejtave, lirive dhe interesave kushtetuese e ligjore të garantuara nga neni 42 i Kushtetutës, pra në cenim të vetë sigurisë juridike (Shih vendimin e Gjykatës Kushtetuese nr.24, datë 12.11.2008). Kolegji vëren se, ndryshe nga sa pretendon kërkuesi, në rastin në shqyrtim, nuk ndodhemi përpara një vendimarrje të formës së prerë në lidhje me konfliktin në fjalë. Po ashtu nuk ndodhemi as para proceseve paralele me të njëjtin objekt, të njëjtat palë dhe të njëjtën bazë ligjore. Ashtu siç shprehet edhe Gjykata e Lartë në vendimin e saj, në rastin në gjykim kemi të bëjmë me vazhdimin e gjykimit të parë, pra me vazhdimin e paraqitjes së pretendimeve të paditësit Veri Satka. Është e vërtetë, siç rezulton dhe nga vendimet e gjykatave, se në lidhje më këtë çështje janë dhënë një numër i konsiderueshëm vendimesh, të shtrira në kohë, por kjo ka ardhur si pasojë e faktit se vendimet e gjykatave më të ulta janë prishur disa herë nga gjykatat më të larta dhe çështja është kthyer për rigjykim, duke zgjatur kështu afatin për shqyrtimin përfundimtar të saj. 

Në lidhje me pretendimin se me vendimin datë 26 Korrik 1994 të Gjykatës së Rrethit Gjyqësor Skrapar është vendosur vërtetësia e vendimit të birësimit në favor të Veri dhe Xhevit Satkës, dhe se në mungesë të apelimit ky vendim ka marrë formë të prerë, Kolegji thekson se ky pretendim nuk gjen mbështetje në dokumentet bashkëlidhur kërkesës, madje duke ju referuar rekursit drejtuar Gjykatës së Lartë, nuk rezulton që kërkuesi ta ketë ngritur një pretendim të tillë para kësaj gjykate, duke mos shteruar në këtë mënyrë mjetet juridike për mbrojtjen e të drejtave të tij, në kuptim të nenit 131, shkronja “f” të Kushtetutës. 
Në lidhje me pretendimet e tjera të kërkuesit, Kolegji vlerëson se në thelb ato kanë të bëjnë me mënyrën e vlerësimit të provave dhe interpretimit të ligjit nga gjykatat e zakonshme dhe se këtyre pretendimeve u është dhënë përgjigje e arsyetuar në vendimin e Kolegjit Civil të Gjykatës së Lartë. 

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

